
14

So ch’ô(sic) fallio: me son lasciôu sedûe

(Me son tanto scimpatiche!) da-e Mûse;

E a-ô giûdizio do Pûbblico prodûe

No posso in conseguenza che de scûse

(Cause attenûanti legalmente dîte)

Pe ottegnî uña sentenza ûn pö ciù mite.


15

Dunque a-e difeise: e zà che a queste cause

Ricöro con ô fin e ô dexideio

D’intrâ in te grazie de persoñe rause

Pe troppo stûdio; comme ûn legûleio

Ne-a mæ difeisa pe ordine e eleganza

Fö a distinzion de Forma e de Sostanza.


16

E da forma trattandose s’intende,

Che da-i ciù rigorosi letterati

In primmo lêugo me doviö difende

Che con commenti, critiche, trattati

A-i prosatoî e a-i poeti (e in specie a questi),

Comme e mosche azeniñe son molesti.


17

Perchè destannan tûtti i so difetti

Con fâghe sempre (per amô de l’arte!)

De parolle, de frasi e di concetti

L’examme ciù menûo, che no fa a-e carte

D’ûn vagabondo, o d’ûn cospiratô

Un giandarme, o ûn fiscale, o ûn assessô.


18

I letterati dunque (ghe scommetto)

Primma me censûriàn per aveî scrito

Un tema coscì nobile in dialetto!..

Che l’ho fæto, rispondo sccetto e fito,

Pë seguenti raxoîn, che a-ô giûsto e sccetto

Giudizio di Zeneixi ô sottometto.

